
ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
ՈՐՈՇՈՒՄ
«....» ....................... 2020 թ. N –Ն
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2020 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ԴԵԿՏԵՄԲԵՐԻ 26-Ի N 1919-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ԳՆՄԱՆ ԳՈՐԾԸՆԹԱՑԸ ԿԱԶՄԱԿԵՐՊԵԼՈՒ ՄԱՍԻՆ
	
Հիմք ընդունելով «Հայաստանի Հանրապետության բյուջետային համակարգի մասին» Հայաստանի Հանրապետության օրենքի 23-րդ հոդվածի 3-րդ մասը և Հայաստանի Հանրապետության 2017 թվականի մայիսի 4-ի N 526-Ն որոշման Ν 1 հավելվածի 3-րդ կետը` Հայաստանի Հանրապետության կառավարությունը որոշում է.
1. «Հայաստանի Հանրապետության 2020 թվականի պետական բյուջեի մասին» Հայաստանի Հանրապետության օրենքի N 1 հավելվածի N 2 աղյուսակում կատարել վերաբաշխում և Հայաստանի Հանրապետության կառավարության 2019 թվականի դեկտեմբերի 26-ի «Հայաստանի Հանրապետության 2020 թվականի պետական բյուջեի կատարումն ապահովող միջոցառումների մասին» N 1919-Ն որոշման N 3, 4, 5, 9, 9.1 և 10 հավելվածներում կատարել փոփոխություններ և լրացումներ` համաձայն N 1, 2, 3, 4, 5 հավելվածների:
2. Սահմանել, որ՝ 2020 թվականի օգոստոսի 4-ին Լիբանանի Հանրապետության մայրաքաղաք Բեյրութում տեղի ունեցած պայթյունի հետևանքով տուժած քաղաքացիներին տրամադրված օգնության շրջանակներում` առաջին անհրաժեշտության դեղորայքի, ախտահանիչ միջոցների, բժշկական նշանակության ապրանքների և հագուստի ձեռք բերումը Առողջապահության նախարարության կողմից իրականացվելու է «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 2-րդ կետի հիման վրա՝ մեկ անձից գնման ձևով, չկիրառելով Հայաստանի Հանրապետության կառավարության 2017 թվականի մայիսի 4-ի N 526-Ն որոշման Ν 1 հավելվածի 21-րդ կետի 1-ին ենթակետի և 71-րդ կետի 2-րդ ենթակետի «գ» պարբերության պահանջները:
3. Սահմանել, որ սույն որոշման պահանջները տարածվում են 2020 թվականի օգոստոսի 7-ից ծագած գործարքների վրա:
4. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:



ՏԵՂԵԿԱՆՔ – ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2020 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ԴԵԿՏԵՄԲԵՐԻ 26-Ի N 1919-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ԳՆՄԱՆ ԳՈՐԾԸՆԹԱՑԸ ԿԱԶՄԱԿԵՐՊԵԼՈՒ ՄԱՍԻՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ


Իրավական ակտի անհրաժեշտությունը (նպատակը)
Սույն Նախագծի ընդունումը պայմանավորված է 2020 թվականի օգոստոսի 4-ին Լիբանանի Հանրապետության մայրաքաղաք Բեյրութում տեղի ունեցած պայթյունի հետևանքով տուժած քաղաքացիներին տրամադրված օգնության ծախսերի փոխհատուցմամբ: 

Ընթացիկ իրավիճակը և խնդիրները
2020 թվականի օգոստոսի 4-ին Լիբանանի Հանրապետության մայրաքաղաք Բեյրութում տեղի ունեցած պայթյունի հետևանքով տուժած քաղաքացիներ օգնություն ցուցաբերելու նպատակով Հայաստանի Հանրապետության կառավարության կողմից Լիբանանի Հանրապետությանն առաջարկվող օգնության շրջանակներում, վերջինիս կառավարության կողմից ներկայացվել է առաջին անհրաժեշտության օգնության ապրանքների ցանկեր: Ի կատարումն Վարչապետի հանձնարարականի առողջապահության նախարարությունում քննարկվել է Հայաստանի Հանրապետության կառավարության կողմից Լիբանանի Հանրապետությանն առաջարկվող օգնության շրջանակներում առաջին անհրաժեշտության դեղորայք, ախտահանիչ միջոցներ, բժշկական նշանակության ապրանքներ և հագուստ տրամադրելու հարցը:
Անհրաժեշտ գնոմները իրականացվել են ՀՀ կառավարության 04/05/2017թ. N 526-Ն որոշմամբ հաստատված կարգի 23-րդ կետի 5-րդ ենթակետի «ա» պարբերության հիման վրա : Նախագծով նախատեսվում է նաև ՀՀ կառավարության 2017 թվականի մայիսի 4-ի N 526-Ն որոշման Ν 1 հավելվածի 21-րդ կետի 1-ին ենթակետի և 71-րդ կետի 2-րդ ենթակետի «գ» պարբերության պահանջների բացառություններ:  Վերջինս պայմանավորված է այն հանգամանքով, որ գնումները արդեն իսկ կատարված են:
[bookmark: _GoBack]Երկրում ստեղծված համաճարակային և ռազմական իրավիճակով պայմանավորված ՀՀ 2020 թվականի պետական բյուջեի «Առողջապահություն» բաժնի «Հանրային առողջության պահպանում» 1003 ծրագրի 11005 «Առողջ ապրելակերպի և ծխելու դեմ պայքարի միջոցառումներ» միջոցառման միջոցների արդյունավետ օգտագործման նպատակով, սույն որոշման նախագծով նախատեսվում է իրականացնել Լիբանանի Հանրապետության մայրաքաղաք Բեյրութում տեղի ունեցած պայթյունի հետևանքով տուժած քաղաքացիներին օգնություն ցուցաբերելու նպատակով ծախսերի փոխհատուցում: Որոշման ընդունմամբ չի նախատեսվում արդյունքային ցուցանիշների փոփոխություն քանի որ նվազեցումները կատարվում են իրականացված գնման ընթացակարգերի արդյունքում առաջացած տնտեսումների հաշվին:


Կարգավորման նպատակը և բնույթը
Լիբանանի Հանրապետության մայրաքաղաք Բեյրութում սույն թվականի օգոստոսի 4-ին տեղի ունեցած պայթյունի հետևանքով տուժած քաղաքացիներ օգնություն ցուցաբերելու նպատակով ծախսերի փոխհատուցումն է:

Նախագծի մշակման գործընթացում ներգրավված ինստիտուտները և անձինք
Կառավարության որոշման սույն նախագծի կազմմանը մասնակցել են առողջապահության նախարարության աշխատակիցները: 

Իրավական ակտի կիրառման դեպքում ակնկալվող արդյունքը
Կառավարության որոշման կիրառման արդյունքում ակնկալվում է փոխհատուցել 2020 թվականի օգոստոսի 4-ին Լիբանանի Հանրապետության մայրաքաղաք Բեյրութում տեղի ունեցած պայթյունի հետևանքով տուժած քաղաքացիներին տրամադրված օգնության ծախսերը:
